
    * * *


    


    Bul nuroniy Tuproqni

    Nonday tabarruk, dedim.

    Keksalikni men olib

    Yoshlikni unga berdim,


    


    Ruhimning sohilida

    Nozli hislar tug‘yoni;

    Men aslida kelganman,

    Yoshartmoqqa dunyoni!..


    


    


    KUNNING UMRI


    


    Tong,


    Quyoshli ufq.


    Maysazor,


    Maysazorda kunning go‘dakligi


    Emaklaydi qiyqirib:


    Yuragida umid g‘unchasi,


    Yuzlarida quvonch chechagi,


    Ko‘zlarida omad shu’lasi!..


    


    Tush,


    Maysazor,


    Maysazorda o‘spirin kun


    Halloslaydi sher misol:


    Yuragida shiddat to‘foni,

    Yuzlarida hayrat gulxani,

    Ko‘zlarida g‘ayrat chaqmog‘i!..


    


    Shom.


    Maysazor,


    Maysazorda sukunat sayri!


    Keksaygan kun


    Yonboshlaydi qirga hansirab:


    Yuragida xayol to‘lqini,


    Yuzlarida hasrat uchquni,


    Ko‘zlarida armon buluti!..


    


    


    XOTIROT DAFTARI


    


    Boyman Mustafoga


    


    Yillar yirtib ketgan zumlar varag‘in,

    Yellar yulqib ketmay bexosdan,—

    O‘qib ko‘rgin izing bormikan,

    O‘qib ko‘rgin, balkim bilmasdan!..


    


    Silqiganda manglay terlaring,

    Ketmoningdan gulshan tuproqda,—

    Lovullarmi ahding gulxani —

    Ko‘ksingdagi quyosh — yurakda?..


    


    Umidlarning uzun umrini


    Qadrlay bil,


    Ham asriy bil Vijdoning kabi,


    Haqqing ham yo‘q


    Tonglar murdasin —


    Osmonga,


    Qabrsiz etmoqqa dafn!..


    


    


    * * *


    


    Arabbandi dashtida

    Ezgu niyat gashtida

    Pisand emas yoz-tig‘i,

    Xirmon — quyosh yostig‘i.

    O‘rim qaynar avjida,

    Boshoq — dengiz mavjida...

    Tun uxlaydi — ko‘rpada,

    Oy — chaqaloq o‘rtada.


    


    Ezgu armon gashtida

    Arabbandi dashtida

    Oddiy qamish kapada

    Dong uyquda daf’atan —

    Yostiqdosh erkak — ayol

    Suradi shirin xayol...

    Tong mudraydi — ko‘rpada,

    Oy — chaqaloq o‘rtada...


    


    


    KO‘KLAM


    


    Izg‘iriqlar avrasi

    Astaridan so‘kildi.

    Turnalar qanotidan

    Moviy ohang to‘kildi.


    


    Dasht qo‘ynida gurkirar

    O‘t-o‘lan ovozasi.


    Lang ochilur dam sayin

    Tuyg‘ular darvozasi.


    


    Oy — ketmon dovuridan

    Mudroq Zamin cho‘chiydi:

    Kamalakrang lalmikor

    Xamir misol ko‘pchiydi...


    


    Kelin — oftob qirlarga

    Sepin bir-bir yoysalar:

    Qish ko‘rpasin silkilar

    Qoni suyuq maysalar!..


    


    Bolaligim eslatur

    Adirdagi gul-lola:

    Yurak — nurdan yaralgan

    Go‘yo alvon zuvala.


    


    Ifor tonglar chorlaydi,

    O‘ylarim manim son-ming:

    Jamoliga to‘ymayman,

    Ko‘klam — O‘zbekistonning!


    


    


    OYPARCHA


    


    Turlanish bilmas archa,

    Ochiq qoldimi darcha?

    Uyg‘oqmikan, yoronlar,

    To‘lin oyim — Oyparcha?..


    


    Suvloq qulay yo‘lmasmi,

    Kirib kelsa bo‘lmasmi?


    Xayolim alg‘ov-dalg‘ov,

    Balkim ko‘ngli to‘lmasmi?..


    


    Qor yog‘ur parcha-parcha,

    Oyparchajon, Oyparcha:

    Yonimga kel, yonimga,—

    Quvonchga to‘lsin barcha!..


    


    Men nohaqman, sen haqsan,

    Yer birlan qilma yakson.

    Ko‘kayginang qururmi,

    Loaqal qiyo boqsang?..


    


    Tuynukda buruqsir tutun,

    Tutashmaydir ho‘l o‘tin:

    Yonimga kel, bo‘laylik —

    Ikki yorti — bir butun!..


    


    


    O‘SMIRLIK


    


    Ko‘zlarimda tun yonib

    Ko‘zlarimda tong otdi.

    Ko‘zimdagi dunyoni —

    Ko‘zim qayga yo‘qotdi?


    


    Dunyom, sen qayga uchding

    Jayron bo‘lib, qush bo‘lib.

    Qay jo‘mard qalbni quchding

    Zumlik shirin tush bo‘lib?


    


    Quyosh qo‘ngan ko‘chada

    Jajji izing qolgan, deb;

    Oy tutilgan kechada

    Qiyqirig‘ipg yolg‘on, deb —


    


    Oq olovda o‘ksinib
Bobolardan so‘rayman;


    Tongga ochib ko‘ksimni,

    Sabolardan so‘rayman.


    


    Qanoti tolmas burgut,

    Qonimda yongan quyosh:

    Yog‘may o‘tgan oq bulut,

    Kiprikda qotgan quvonch —


    


    Izlay-izlay... so‘ng bilsam

    Siynamga band aylabman;

    Noyob yodgorlik misol

    Ruhimga payvandlabman.


    


    Ko‘zlarimda tun yonib

    Ko‘zlarimda tong otdi.

    Ko‘zimdagi dunyoni

    Ko‘zim qayga yo‘qotdi?


    


    


    * * *


    


    Borliq — tug‘ruqxona,

    Lahzalar — doya...

    Tunning to‘shagida

    Sochlari to‘zib.


    Juvon — tongning

    Yoridi ko‘zi!


    Cho‘qqilar quvonchi —

    Tog‘ni qitiqlar!

    Hayajondan

    Mendan yulduzlar,

    «Ko‘rmana» olishni unutib:


    Boshim — osmonimga

    Sochib quvonchni,—

    Qo‘llarimga tashlab ketdi.

    Go‘dak — Quyoshni!..


    


    


    * * *


    


    Sen — bir qirg‘oq,

    Men — bir qirg‘oq,

    Sevgimiz — toshqin daryo.

    Qo‘sh yurakda to‘lqinlanur

    Umidlarning dupuri.

    Sog‘intirib qo‘ygan onim.

    Tongginam, bo‘lma hayron,

    Pok muhabbat oramizda—

    Noyob diydor ko‘prigi!..


    


    


    SHO‘RQUDUQ XAYOLLARI


    


    Diqqatimni tortadur

    Uzun-uzun xayollar;

    Bu sirdan voqif aylang,

    Mushtiparim ayollar!


    


    Boshoqlar qulog‘iga

    Oy nima, deb pichirlar?

    Sahar chog‘ida nechuk

    Yog‘och beshik g‘ichirlar?..


    


    Tol shoxiga qo‘ngan nur

    Nechuk chil-chil sinadi?

    Notanish yulduzlardan

    Ko‘zlarga nam inadi?..


    


    Ilon izlik yo‘llardan

    Qo‘zg‘olganda shamollar:


    Yolg‘iz boshimda nechuk

    Qaynar tuman xayollar?..


    


    


    «VASIQA»


    


    Saharmardon... Arpa pishig‘i...

    Irim bilmay o‘ylab ko‘rmoqni:

    Akam menga hadya aylamish,


    Yog‘och beshik, yamoq yo‘rgakni!..


    


    Payti kelgach, men ham bir qadar —

    Qizarmasdan tog‘ning ul yoni:

    Ukam, senga hadya ayladim,

    Beshik, debon ko‘hna dunyoni!..


    


    


    VAQT SEHRI


    


    (O‘g‘lim Alisherning kundalik daftariga)


    


    Vaqt daryosin qirg‘og‘i yo‘qdir.

    Vaqt yurakdan otilgan o‘qdir,

    Vaqt o‘zani bedor. Beqo‘nim,

    Vaqt buluti qayga bo‘lur jam?

    Qo‘y, inonma, ey nodon qo‘zim,

    Vaqt aldaydi hammamizni ham.


    


    Vaqt sehrida mudrar soy, uva,


    Vaqt qahrida ajdodlar qurbon;

    Qani, farrosh Matqovul buva,

    Qani, do‘sting tortinchoq Suvon?!


    


    Sochlarimda barg yozarkan tong,

    Fursatlarim birrov o‘kipmas.

    Qalb — qo‘ng‘iroq urar ekan bong,

    Umrim choki titrab so‘kilmas...


    


    Vaqt yonimdan o‘tar jilmayib,

    Vaqt yo‘rg‘alar qirdan olisda.

    Xazonlarning hukmin bilmayik,

    Vaqt gullaydi bizning polizda!


    


    


    O‘TLOVDAGI O‘TOV...


    


    Chor tarafim bokira o‘tlov,

    O‘tlovning chetida —


    oq yelkan o‘tov.


    «Lov-lov...» yonib yiroq-yiroqdan,

    Umidlarim tikib


    nurli iziga:—

    Diyonat tiklaymak


    o‘tlig‘ yurakdan

    O‘tov bekasining shaddod


    qiziga!..


    ... O‘tlov.


    Iforbo‘y o‘tlov.


    O‘tlovda yelkanday qalqiydi o‘tov.


    Ajab emas,


    Taqdir quyoshi —

    Bir kun Bizga...


    aytajak qutlov!..


    


    


    SAHRO... SARBON... SARATON...


    


    (moziy)


    


    Tuyaning o‘rkachi sirqirar...

    Sirqirar tosh qotgan tovoni.

    Yeldor ajdarhoday chirqirar —

    Qurumsoq...


    Qo‘ng‘irtov dovoni.


    Zirqirar tuyaning o‘rkachi—

    Toqat qila olmay —


    Sarbon jabriga


    G‘addor samum


    beva — Sahronn


    Yutmoq bo‘lur go‘yo qa’riga...


    Qumbo‘ron...

    Lohaslik...

    Vahshiy Izg‘iriq...

    Ajdarho kuydirgay havoni.

    Yurg‘un Yo‘lchi — Yurak —


    qo‘ng‘iroq.

    Ajaldan...


    asraydi...


    Karvonni!..


    


    


    VATANGADO FARYODI


    


    Ko‘kaydagi g‘ashlikni —

    Aytar ko‘ngilga oson:

    Bul g‘ashlik o‘chmas alam,

    Bul g‘ashlik dardli doston!


    


    Bul g‘ashlik chayon bo‘lib,

    Ilon bo‘lib chaqadi:

    Ustixonga cho‘g‘ qalab

    Gulxanida yoqadi.


    


    Bemavrud boylik izlab

    Or-nomusim sotibman:

    Aldovlarga ishonib

    Rizqim-a o‘q otibman!..


    


    Vatanim, giyohlari,

    Tig‘ bo‘lib dilga botgin:

    O, inson bo‘la turib

    Nomim atalmish sotqin!..


    


    Sajiyamda na aldov,

    Na-da foniy so‘zlik yo‘q:

    Zabonim manim o‘zbek,

    Lekin o‘zda o‘zlik yo‘q.


    


    Har tulpor bahya sayin,

    Faryod chekib, oh urdim:

    O, o‘gay qismatim-a,

    Sig‘mading, ota yurtim!..


    


    Ko‘kaydagi g‘ashlikni —

    Harna aytarga oson:

    Bul g‘ashlik zorli alam,

    Bul g‘ashlik o‘tli doston!


    


    O‘gay yurtda riqz izlab

    Yursam-da g‘ayri vajda,—

    O‘zbekiston, sha’niga,

    O‘lguncha qilg‘um sajda!


    


    


    HAQIQAT


    


    Ko‘zguning tili yo‘q,

    Tili kesilgan:

    Aybnngni yuzingga

    Aytgani

    Uchun!


    


    


    * * *


    


    Ko‘rinsa-da, tiniq va mayin,

    Havas qilma tog‘lar qoriga.

    Yur, dilbarim, seni eltayin

    Yuragimning chamanzoriga!


    


    Cho‘qqilarga boqma, betayin,

    Shukrona qil baxtning boriga.

    Yur, dilbarim, seni eltayin

    Yuragimning chamanzoriga!


    


    Yo‘ling olis, axir netayin,

    Rahming kelsin ko‘nglim zoriga

    Yur, dilbarim, seni eltayin

    Yuragimnpng chamanzoriga!..


    


    


    MUHABBAT NUTQI


    


    Men — dunyoni tebratgan beshik

    Men — yurak cho‘g‘ida pishgan issiq non.

    Men —quyoshni yaratgan qudrat.


    


    


    EGIZAK TONG


    


    To‘lqinlanur hissiyot


    xushnud ota-onada,

    Go‘dakmas, tong ko‘z yordi


    shinam to‘lg‘oqxonada:

    Sohir tuyg‘u yo‘g‘rildi


    qalamimning tig‘iga,

    O‘zbeknston to‘lib ketdi


    go‘yo alvon yig‘iga!..


    


    


    * * *


    


    ...GA


    


    Gar qondosh bo‘lsang-da,


    shoh Boyqaroga,

    G‘azabingga


    bir bor qo‘ygil chek:

    Amr qil, bo‘lmasin


    men fuqaroga —

    Ishq saroyin darvozasi berk!..


    


    


    * * *


    


    Daraxt — bulut,


    Yam-yashil — bulut.


    Oyog‘i — tuproqda, boshi — osmonda.


    Bulut —daraxt,


    Alvonrang — daraxt,


    Oyog‘i — osmonda, boshi — tuproqda.


    


    


    QARI TUT


    


    Paykal...


    Zumrad paykal


    Qari tut,


    Qari tutni ovuntirar—


    Belanchak!..


    


    


    RO‘MOLGINANG...


    


    Oy boqqanda yarqirab —

    Soy oqqanda sharqirab —

    Xayol qushim uchirdi —

    Ro‘molginang parpirab:


    


    Sumbul-a, sumbul sochingni

    Yoyganmiding, yorijon?

    Oy nuriga yuzingni

    Chayganmiding, yorijon?..


    


    Bol bog‘lamay g‘o‘r bo‘ldim,

    Andalibga jo‘r bo‘ldim:

    Olovingda isinmay,

    Tutiningdan ko‘r bo‘ldim...


    


    Buloq bo‘yi so‘rindi1,
Jamoling — oy ko‘rindi.


    Oy botgan so‘ng boraman,

    Ayvonga sol o‘rindi...


    


    Sumbul-a, sumbul sochingni

    Yoyib olgin, yorijon!

    Oy nuriga yuzingni

    Chayib olgin, yorijon!..


    


    Umr — qorning qalovi,

    Umid — quvonch yalovi.

    Suyagimni sil qildi —

    Oqquvrayning olovi...


    


    Nozginang kuydiradi,

    Kuydirib, suydiradi:

    Makring hunovasiga

    Jonimni to‘ydiradi...


    


    Parvo qilmasang, naylay,

    Ko‘zga ilmasang, naylay.

    Boshga tushgan savdoni,

    Hargiz bilmasang, naylay?..


    


    Sumbul-a, sumbul sochingni,

    Taray qolgin, yorijon!

    Oyna olib yuzingga

    Qaray qolgin, yorijon!..


    


    


    DO‘MBIRAM...


    


    Minar bo‘lsam — uzangisiz tulporim,

    Uchar bo‘lsam — Oyga qo‘nar shunqorim,

    Ko‘zmunchog‘im, taqib yurgan tumorim,


    Ko‘klam—ko‘nglim sabosisan, do‘mbiram,

    Cholg‘u sozlar bobosisan, do‘mbiram!..


    


    Karsoning — zardoli, kopqog‘ing — tutdan,

    Mudom darak berding baraka-qutdan.

    Toring chertib o‘sdim Chiroqchi yurtdan,—

    Chechanimdan yodgor qolgan, do‘mbiram,

    Yetti pushtim suyib chalgan, do‘mbiram!..


    


    Qulog‘ingni usta Safar meshgandir,

    Qo‘sh toringni Oylar momo eshgandir,

    Kim tinglasa aqli selday toshgandir,

    Do‘rmonbog‘dan do‘nib o‘tgan, do‘mbiram,

    Qo‘ng‘irotga qo‘nib o‘tgan, do‘mbiram!..


    


    Qo‘sh bulbulim, kelgin suyib sayratay,

    Xumor bo‘lgan dilginamni yayratay,

    Ming muqomga chertib, qizday o‘ynatay,

    Quyitog‘dan oshib kelgan, do‘mbiram,

    O‘lansoyday toshib kelgan, do‘mbiram!..


    


    


    * * *


    


    So‘lib qoldi sedanam,

    Sayramaydir bedanam:

    Chimildiqda yig‘laydir,

    Yolg‘onchi qiz nedanam?..


    


    Yomondan yorti qoshiq,

    Qilvir qilig‘i oshiq:

    Izlaringni qarichlab

    To‘qiydir yolg‘on-yoshiq...


    


    El qadrini el bilgay,

    Dil qadrini dil bilgay.


    Arg‘amchiga na hojat,

    Qil qadrini qil bilgay...


    


    Begonaga dil berma,

    Devonaga gul berma,

    Sopoldan tilla bo‘lmas,

    Bo‘y yigitga tul berma...


    


    Bolaginam bolasi —

    Osmon tovning lolasi.

    Aytsam, ado bo‘lurmi

    Ko‘kayginam nolasi?..


    


    


    * * *


    


    Yor, bo‘sag‘ang muzg‘aloq,

    Yangang nechuk qizg‘anoq?

    Hajring cho‘g‘ida o‘rtab

    Yurak-bovrim jizg‘anoq...


    


    Yer, bo‘sag‘ang muzg‘aloq,

    Muzg‘aloqda — qizaloq.

    Qizaloqni tiyalmay,

    Siz halagu, biz halak!..


    


    Yor, bo‘sag‘ang muzg‘aloq,

    Ruhim — so‘lg‘in qizg‘aldoq.

    Telba otangning nechuk

    Qo‘yonchig‘i qo‘zg‘anoq?..


    


    Yor, bo‘sag‘ang muzg‘aloq,

    Tanda qonim tezg‘anoq.


    Boray, desam kulbang-a,

    Og‘ang buncha sezg‘anoq?..


    


    Yer, bo‘sag‘ang muzg‘aloq!..


    


    


    YO‘QLOV


    


    Girdob yutdi — solimni,

    Dard ho‘pladi — bolimni.

    G‘am quyuni sindirdi,

    Zavq qadagan tolimni...


    


    Olmam oqib ketdi-ya,

    Solmam oqib ketdi-ya.

    G‘ayri o‘lim manglayga

    G‘ayri yozug‘ bitdi-ya...


    


    Dilda ohi nolam-a,

    O‘lim qursin, bolam


    


    Jayxundaryo irmog‘i,

    Sangzor ikki qirg‘og‘i.

    Yo‘rg‘a yelur pishqirib

    Manglayida chirog‘i...


    


    Musibat tushdi boshga,

    Shudring o‘xshar ko‘z yoshga.

    Bedavo ko‘rgulikni

    Solsa bo‘lmasmi toshga?..


    


    Ne balolar bor ekan,

    O‘lim xunxor dor ekan.


    Baxti tiyra bandalar,

    Yorug‘ kunga zor ekan...


    


    Dilda ohi nolam-a,

    Sho‘rim qursin, bolam-a!..


    


    


    KELADIR...


    


    Gulmidir, g‘unchamidir, yorginam, kokillaring,

    Timqora tunchamidir, yorginam, kokillaring,

    Tavsifi shunchamidir, yorginam, kokillaring?..

    Gulizorim keladur, lolazorim keladir,

    Qarchig‘ay yuragida ahdi borim keladir!


    


    Nazokatman nozlanib, istig‘nosi ozlanib,

    To‘tiqushday sozlanib, qadamlari g‘ozlanib,

    Sallamno simbatidan qahraton ham yozlanib,

    Qarchig‘ay yuragida ahdi borim keladir,

    Kiprigi abri maysa, chamanzorim keladir!


    


    Kajraftor koziblarin kula-kula kuylatib,

    G‘amdiyda g‘ayrilarin g‘amza birlan uyg‘otib,

    O‘makay o‘trusidan Boychiborin o‘ynatib,

    Kiprigi abri maysa, chamanzorim keladir,

    Sarvi sixiy sayyodim, nomus-orim keladir!


    


    Paripaykar chehrasi bog‘ guliday ollana,

    Yonoqlari, yoronlar, ko‘zmunchoqday hollana,

    Ofati karashmasi gulxayriday sollana,

    Sarvi sixiy, sayyodim, nomus-orim keladir.

    Kelaman, deb kelmagan vafodorim keladir!..


    


    


    OMONGUL


    


    Shahri Keshning qo‘rg‘oni,

    Mindim jiyron yo‘rg‘ani.

    Qushday uchib boraman,

    Omongulni ko‘rgani...


    


    Omongul, oy boladir,

    Ko‘kayga o‘t soladir:

    Jamolini ko‘rganlar

    Lolu giryon qoladir...


    


    Omongul, oring bo‘lay,

    Qatorda noring bo‘lay.

    Xushlasang, xushlamasang,

    Suygulik yoring bo‘lay...


    


    Qirning boshi — sarg‘aydi

    Tutib oldim to‘rg‘aydi.

    Omongulga qosh qoqmang,

    Noroy momo qarg‘aydi.


    


    Omongulim, omonmi,

    Ko‘ngli menim tomonmi?

    Diydorim-a to‘yolmay,

    Rangu ro‘yi somonmi?..


    


    Begona bo‘lsam, ajab,

    So‘zona bo‘lsam, ajab.

    Omongulning hajrida

    Go‘yana bo‘lsam, ajab!..


    


    


    ZEBIJON


    


    (Badal baxshining o‘lani)


    


    Nola qilib yig‘lasang so‘qir ko‘zdan yosh kelur,

    Suv tubinda suv birlan tog‘ bag‘ridan tosh kelur,

    Siyratingni o‘ylasam armonlarim chosh kelur,

    Ko‘klam qo‘ngan qirlar-a, qaytolmading, Zebijon,

    Ko‘kaydagi dardingni aytolmading, Zebijon!


    


    Uyshunsoyning osmoni tovlanganda noparmon,

    Qoqindig‘im, men seni izlab qaydan toparman,

    Seni topgan onimda egningga ne yoparman?..

    O‘n gulidan bir guli ochilmagan, Zebijon,

    Sevinchlari soylara, sochilmagan, Zebijon!


    


    Sayrona kulishingni — hilol qushga mengzaymi,

    Navrastai umringni — yorti tushga mengzaymi,

    Sumanbar suvratingni — yolg‘on hushga mengzaymi,

    Chaqnatsam, chaqnamagan chaqmoqtoshim, Zebijon,

    Saratonda sarg‘aygan sabza loshim, Zebijon!


    


    Zaminni zor qaqshatgay menim zorli itobim,

    Toabad varaqlanur qarg‘ish to‘la kitobim.

    Azalik onalara, borkim dardli xitobim,—

    Qay qiyomati-qoyim-a, qoldi kuning, Zebijon,

    Qotillarni tutmaydir nechuk xuning, Zebijon?


    


    Aytganingday, bul tuproq oltin bo‘ldi, dur bo‘ldi,

    Umidlar qanotlanib samar bo‘ldi, nur bo‘ldi.

    Badal baxshi qabringda yo‘qlay-yo‘qlay ko‘r bo‘ldi,

    Xayolimda charx urgan qaldirg‘ochim, Zebijon,


    Qora yerga qovushgan qora sochim, Zebijon!..


    


    


    YANGAJON


    


    Hamal kirgandan buyon —

    Jismi jonimda tug‘yon.

    Dardlarim ummon-ummon,

    Suyagim qaqshar chunon...

    Odam bo‘lmog‘im gumon,

    Yangajon-ey,

    Yangajon!


    


    Quyosh — tongning chiroyi,

    O‘tdi yozning bir oyi!

    Uzunqirning go‘zali,


    Yoring bo‘lsa kiroyi!


    Ishqida bo‘lgum qurbop,


    Yanagajon-ey,


    Yangajon!


    


    Qatnab sog‘im fermaga,

    Naylay, qaydan duch keldim

    Hech kimga sir bermagan,—

    O‘shal qoshi kermaga!

    Sadqasi tushsin bul jon,

    Yangajon-ey,

    Yangajon!


    


    Tuman tovda to‘rlaydi,

    Tulki zovda o‘rlaydi,

    Ko‘zim undan o‘zgann —

    Ne sababkim ko‘rmaydi:

    Qat’iydir ahdu paymon,

    Yangajon-ey,

    Yangajon!


    


    Orzum quloch yoymoqda,

    Jismim nurga chaymoqda,

    Yo‘qkim, sizdek ustomon,

    Bizning ovul-aymoqda!

    Hajrida ko‘ngil giryon,

    Yangajon-ey,

    Yangajon!


    


    Ahmoq uchar poraga,

    Qayga boray choraga?

    Ichkuyarim, axir Siz,

    Sovchi bo‘ling oraga!

    Bo‘lib qoldim ustixon,

    Yangajon-en,

    Yangajon!


    


    


    * * *


    


    Nur yo‘g‘riltib Yurak — bolam-a,

    Siynamdan quvladim ranju g‘ashlikni.

    G‘ubor do‘ndirmasdan har ne tolam-a.

    Yo‘qotib ham qo‘ydim


    O‘gay Yoshlikni...


    Bu holdan ranjimam,


    umidlarim mo‘l.

    Shaxsiyam yoritur ko‘nglimni:

    Yoldirim Zumlarim —


    dardli,


    qaltis yo‘l,

    Tonglarim, quyoshga ulang yo‘limni...


    


    


    * * *


    


    Dov-daraxtlar yashash sirini —


    Yashiradi,


    Hech vaqt aytmaydi:


    O‘qariqqa


    tutash tursa-da,

    Bukri xivich nihollikka qaytmaydi...


    


    


    BUG‘DOYZORDA SHOVULLAYDI TUN..


    


    Qirg‘og‘i yo‘q tillarang dengiz,

    Ta’zim aylab, sollanar tengsiz;

    Har cho‘g‘ boshoq — zarvaraq doston,

    Bir dostonkim, aytarga oson!


    


    Zich poyalar

    Zil yukidan

    Hansiraydir boz.

    Bug‘doyzorda

    Kuymanadir

    Cho‘ng o‘roqchi — Yoz!


    


    Nur to‘lqinda qalqir xas chayla,

    Hey, birodar,


    Gumonlardan bartaraf ayla;

    Boshoq monand to‘lishgan onda

    To‘kilmasin yurakdan qo‘rim:

    Umrimizning g‘allazorida

    Boshlanmasin ertachi o‘rim!


    


    Garmseldan zada ko‘ngilga

    Huzur berur bir piyola choy.

    Yulduzlardan rashk qilib go‘yo

    Bug‘doyzorni qo‘riqlaydir Oy!


    


    


    TUYAKASH CHOL DA’VATI


    


    Yo‘l yurolmasang...

    Yo‘l yurolsang!


    Yo‘l yursang-da,

    Mo‘l yurolsang:


    Yuraversang tushlaringda ham,

    Uyqungda ham, hushlaringda ham...


    O‘z yo‘lingda fidoyi bo‘lsang:

    Odam bo‘lsang —

    Yo‘l quvib o‘lsang!..


    


    


    ZARURAT


    


    Kelinchak tong


    qo‘ynidagi

    Chaqaloq tunning —


    Belanchagini tebratadir

    Volida — Quyosh!..


    


    


    DASHT OQSHOMI


    


    Oyli kecha,

    Dil uyg‘oq:

    Nurlar icha

    Yo‘q to‘ymoq.


    


    Mirzaterak

    Salqini,

    Potrar yurak

    Yolqini!


    


    Ovloq guzar

    Chorlab boz:

    Tinchim buzar

    Aylab noz.


    


    Qirlar oydin,

    Qirlar jim:


    Qirda qoldi —

    Ko‘zlarim...


    


    Bog‘da shovul —

    Izlari.

    Yayrar ovul —

    Qizlari.


    


    Zovlar — suluv,

    Soy — suluv.

    Bormi uquv,

    Oysuluv?..

    Ko‘nglim ochdim -

    Ko‘nglingga:

    Oyni sochdim —

    Yo‘lingga...


    


    


    BOYCHECHAK


    


    Tuyoq ezgan elchi gulim,


    Bo‘lma dol:


    Tur, o‘rningdai,


    Tur,


    Qo‘zg‘ol!


    Zarb bo‘lib yon,


    Dard bo‘lib yon,


    Yon,


    Yon!


    Sohibiga yeta bilmay


    Yo‘lda yirtilgan xatim —


    Tur, sarg‘aygan ilk muhabbatim!


    Bolalikday umri qisqa,


    Hayoti qaltis giyoh,


    Uylarimni qilma sim-siyoh!


    G‘ash bo‘lib yon,


    Rashk bo‘lib yon.


    Yon,


    Yon!


    Yonar qalbda quyosh namoyon!


    


    


    UZOQ BUVANING O‘GITI


    


    Oshimni xo‘b oshadim,

    Yoshimni xo‘b yoshadim,

    Ko‘hna tuproq ko‘ksiga

    Qutlug‘ odim tashladim...


    


    Qirga ekdim kul bo‘ldi,

    Yerga ekdim gul bo‘ldi.


    So‘nggi aytur pandimning

    Indallosi shul bo‘ldi:—


    


    Qarab yurgin ko‘zing-a,

    Ehtiyot bo‘l so‘zing-a.

    Charchamay chaniagannng—

    Dard bo‘lmasin o‘zingga!..


    


    


    UMID


    


    Uyqusiz ko‘zlarin uqalab

    Jovdiraydir dilxun chirog‘im:

    «Ketarmikan qalbga


    cho‘g‘ qalab,

    Tungi dardim,

    Tonggi titrog‘im?..


    


    


    ISMALOQNING YALPIZGA DEGANI


    


    Rizqning mulki — ko‘klam yurtiga

    Dadil qadam tashlayver, Yalpiz:

    Mung‘ayib hech boqma ortingga,

    Ketmayapsan... soy bo‘ylab... yolg‘iz!..


    


    


    HUT


    


    Kunlar entikadi


    Daraxtlarning shoxida,


    Tunlar yuguradi


    Sochlariga tongni turmaklab!


    Zangor uvalardan


    O‘tar chog‘ingda


    Boychechaklar quvongandan —


    Yura boshlar o‘rmalab.


    Har soniya qutlug‘


    Va qaltis,


    Har qadamda uyg‘onur chaqmoq;


    Bunday paytda xo‘p qiziq odat—


    Kurtaklarga umidsiz boqmoq!


    Qalqib yotgan ranglar ko‘zingga —


    Chiza boshlar visol suratin:


    Quvonchingdan hatto o‘zingga—


    Bo‘yin egmas bevosh yuraging!..


    


    


    CHANOQDA — TONG TO‘LG‘ONUR


    


    Fasllar yo‘rgagida

    Uxlatib qo‘ygan Yozni:
Xazonlar yo‘lagida —

    Umidlarim barg yozdi!


    


    Alvonsiyoq shafaqda —

    Quyoshdan meros cho‘g‘lar.

    Barglar chalgan chapakdan

    Novdalar qotib uxlar.


    


    Kuzak bitgan bayozdan

    Na-da, dovur, un chiqmas.

    Jahli achchiq ayozdan

    Badanlarim junjikmas!..


    


    Qanotiga bitiklab—

    Qirda qolur izimni:

    Ko‘k qo‘ynini qitiqlar

    Turnalarning tizimi.


    


    Sochlarimda uyg‘onur

    Uyquga cho‘mgan shamol:

    Chanoqda — tong to‘lg‘onur

    Belanchakday bemalol.


    


    Handalaklar polizda —

    Boshlaydir katta hashar.

    Bog‘da, yaqin-olisda,

    Olmalar diydorlashar.


    


    Chiroqchi zaminiga

    Saxiy, tanti kuz keldi:


    Sur’atlar ta’miniga

    Fursatlar durust keldi!


    


    Qovunlar «taro yorilib

    Bo‘y taratib sahardan:

    Sharbatlarga qorilib

    Yo‘rg‘alaydir shaharga,


    


    Guvlar Amu, guvlar Sir,

    Axir, bundoq, qaranglar:

    Aytaversam, birma-bir,

    O‘zbekiston jaranglar!..


    


    


    ODAM


    


    Eng mukammal haqiqatni yaratguvchi — sen,

    Ofatlarni o‘z hukmingga qaratguvchi — sen,


    


    Ingrayotgan go‘dak uchun xokisor o‘zing,

    Sinayotgan kurtak uchun xaloskor o‘zing.


    


    Baxt, nasibam... erk, taqdirim o‘zingga bog‘liq,

    Omonatim bir og‘iz rost so‘zingga bog‘liq!


    


    Quyoshimni suyab turgan osmon — o‘zingsan,

    Harna tirik tolam uchun posbon — o‘zingsan,


    


    O‘zing sanchib, o‘zing yanchib, o‘zing sovurma,

    O‘zing tonib, o‘zing yonib, o‘zing qovurma!..


    


    


    * * *


    


    Xayolginam uzun-da, menim.

    Uzun menim xayolginam —

    Simyog‘ochlar sochiday uzun!


    


    Menim uzun xayolginam —

    Quvonchimning umriday uzun,

    Hayratimning nuriday uzun.


    


    Uzun-uzun xayolginam —

    Armonimday, dardimday uzun,

    Senga aytgan arzimday uzun.


    


    Xayolginam menim uzundir.

    Uzun qilgan xayolginamni —

    «Sevdim!..»—degan


    shirin so‘zingdir...


    


    


    KUTISH DARDI...


    


    Qorachig‘da chopqillaydi Shom...


    (Sendan darak yo‘q!)



    Qorachig‘da jildiraydi Tun...


    (Sendan darak yo‘q!)



    Qorachig‘da cho‘g‘lanadi Tong...


    (Sendan darak yo‘q!)



    ...Soqov qushcha,

    Bukri majnuntol,

    Axir, biyron anhor guvoh,

    Rostin so‘yla, menda ne, gunoh?..


    


    


    * * *


    


    Ko‘klam qo‘ygan hovlilar bo‘ylab

    Novdalar qo‘l cho‘zmish quyoshga.

    Tiriklikning ismini so‘ylab —

    Jon kiribdir tegirmontoshga!


    


    Boz kapalak quvgan bolalar

    Oy, qushchani tutib olmoqchi:

    Dashtni qo‘msab kelgan lolalar

    Og‘ushingda mangu qolmoqchi!


    


    Boru yo‘g‘in g‘aznachi Borliq

    Go‘yo sendan pinhon saqlaydir;

    Ro‘yi olam qilganday torliq,

    Siyog‘ingdan uchqun chaqnaydir...


    


    Gurros-gurros qizg‘aldoq o‘ylar

    Xayoloting chirmab oladir;

    Qaldirg‘ochlar tirqishdan bo‘ylab

    Bolaliging yodga soladir...


    


    


    * * *


    


    Navniholim!

    Xo‘rsinma!


    Xazonlar azal makkor,

    Ko‘z yoshlaring ular-a,


    na achchig‘u na shirin:

    Fidoyi ildizlar-a, yuqing‘il takror-takror,

    Ildizlar shivirida —


    ko‘klam ishqi yashirin!..


    


    


    * * *


    


    Hajringda — yig‘ladim.


    Hajringda — kuydim,


    Hajringda ko‘rmadim neki savdoni


    Hajring — yo‘qotganim,


    Hajring — topganim,


    Hajringda kechirdim tuman g‘avg‘oni!..


    


    


    * * *


    


    Yuraging — hanuz men

    Kezmagan olam.

    Kipriging — hanuz men

    Sezmagan maysa.


    Yonog‘ing — hanuz men

    Hidlamagan gul...

    Ko‘zlaring — quyoshning


    Vatani,

    Peshanang — tonglarga


    qo‘nalg‘a!..


    


    


    * * *


    


    Qolsin, deya bezavol izlar —

    Ahdimizning nurli ufqida;

    Sevgimizni asraymiz Bizlar,

    Yurakdagi soyning tubida...


    


    


    * * *


    


    Hayhot!


    Yulduzlarda idrok bo‘lsaydi,

    Yasharmidir bizdan olisda?


    Iqbolga yor,


    Iqboli bor,


    Manglayiga yulduz qo‘ngan.


    Nafasidan ko‘klam ungan —


    Odamlar yashaydir biz bilan hamkor,


    Olqishlarim menim shul odamlarga!


    Bir buloqning suvidan ichib,


    Bir tuproqni to‘zg‘itib, kechib,


    Tongni emgan,


    Quyoshni shimgan,


    Alplar yashar biz bilan hamdast,


    Hurmatlarim menim bul odamlarga!


    


    Hayhot!


    Odamzodni tahdidga solib,

    Bir-biridan behuda nolib,

    Bul dunyoga sigmasdan boshi,

    O‘t ila o‘ynashib, alami toshib,

    Oramizda yashar qilvir odamlar,

    Nafratlarim menim ul odamlarga!


    


    Tunlarim varaqlar birma-bir,

    Kunlar — bolalarim yozgan

    Xotir daftarni:

    Hisobdon yillardan


    qayga tutay sir,

    Sensiz o‘tgan so‘nggi haftani?!.


    


    


    * * *


    


    Qorli kecha.

    Viqorli kecha,

    To‘shagida


    Uxlab yotar

    Horg‘in Odamtosh.


    


    Qorli kecha.

    Bahorli kecha.

    Ko‘rpasnda

    Hurrak otar

    Tolg‘in Mingchinor


    


    Qorli kecha.


    Anhorli kecha.


    Tegrasini cho‘chitib qo‘ydi,—


    Qo‘shni uydan kelgan


    Go‘dak yig‘isi!..


    


    


    * * *


    


    Seni eslab yo‘lga chiqdim,

    Xayollarim — asov toy:

    Yo‘rta-yo‘rta ortimdan jim,

    Soyda charchab qoldi — Oy!..


    


    


    * * *


    


    Zarrin soch saharning poyiga —

    To‘rg‘aylar to‘kmasdan


    ohangdor izlar:


    Chatnadim,


    Junjikdim,


    Cho‘kdim joyim-a,


    Uyqu og‘ushida onamni eslab!..


    Guvranib,


    Ko‘zimni ochar onimda,

    Bodomday gulladi quvonchim:

    Quchoq ochib, shundoq, yonimda,

    Xo‘rsinib kelardi


    Enam — Quyoshim!


    


    


    HAZRATGA


    


    Yo‘l chetida turgan tilanchi,

    Nogoh cho‘zib titroq qo‘lini:

    Tong oldidan eslatur nechuk

    Foli yolg‘on makkor lo‘lini?..


    


    Oy tutilgan kimsasiz dashtda,

    O‘z juftidan ijobat so‘rmay,—

    Nechuk o‘ksib-o‘rtanur axir

    O‘lanparast, ohangvash To‘rg‘ay?..


    


    Ilk Qoqigul kerishgan kezda —

    To‘lg‘onadir seruyqu Jilg‘a.

    Olam sirga to‘la.


    Har chandon sirni

    Olarmisan bir yo‘la ilg‘ab?..


    


    Ba’daz Ayama’juz qahr qilsa-da,

    Tuproqning qo‘ynida urug‘ bo‘rtadir.

    Sut bilan kirgan dard —


    jon bilan chiqar,


    Itlar huraversin, karvon — o‘tadir...


    


    Bir zum xayolnngdan ketmagay abas,

    Ajdodlar kechmishi. Zuryodlar yodi.


    Osmoni falakda.


    chaqnar muqaddas —

    Yomg‘irlar zaboni. Bulutlar dodi!..


    


    Mag‘ribu Mashriq bu — ro‘shnolik yo‘li,

    Quyosh — ibtidoiy isyon tamg‘asi.

    Qarg‘a, ming yildan so‘ng


    qarg‘a-da, axir,

    Qumriga yuqmaydir bulbul nag‘masi:


    


    Axir, Biz Go‘zallik yaratguchisiz,

    Kelajak taqdiri bizlarda — endi!

    Bizlarning idrokda abad—


    jamuljam —

    Chaqinlar shu’lasi, chaqmoqlar hidi!..


    


    


    * * *


    


    Yulduzsiz... nimshira govgumda —

    «Ikkiqat» bulutni dard tutdi.

    Go‘dak — Vaqt qiyqirar choygumda,

    Xayolot o‘zligin unutdi!


    


    Qo‘zichoq ovozli tomchilar —

    Chaqmoqning bezavol zaboni.


    Mo‘‘jiza sandig‘i ochilar,

    To‘kilur ko‘kayning armoni!


    


    To‘zg‘iydi muztarib ko‘zimda —

    Otashvor lahzalar to‘zoni:

    Chayqalur tug‘yonkor so‘zimda —

    Yam-yashil tuygular o‘zani.


    


    Suygulim, aylanay, suygulim,

    Qaydasan?.,


    Sog‘-omon bormisan?

    Naysoni holim-a, kuygulim,

    Sabzavor naslim-a, zormisan?..


    


    


    HANDALAK


    


    Yotibman:

    Ko‘zim uyg‘oq,

    Hislarim o‘ynoq.

    Tuyg‘ularga torliq qnlur

    Ko‘krak qafasim.

    Paykal aro sirg‘aladir

    O‘tli nafasim!


    


    Yotibman:


    Dimog‘imni qitiqlaydi


    Girkapalak bo‘ylarning sayri.


    


    Yotibman:


    Og‘ushimda jilmayadi


    Bir tup gulxayri!


    


    Yotibman:


    Yulduzlarni quchoqlab,


    O‘pib.


    


    Yotibman,


    Oyni hidlab,


    Erkalab.


    


    Yotibman:


    Yoz shamolin g‘ijimlab,


    Chaynab,


    Uyshun qirlarida


    doshqozonday

    Hislarim qaynab!..


    


    


    BOLALIKDA...


    


    Qorasovuq. Ko‘chamizdan —

    Sal nariga jilmaymiz,

    Olamda ne gap-xabar bor,

    Lolmiz, Tuzuk bilmaymiz,


    


    Yo‘g‘on arqon cho‘zilib-ey,

    Ingichkasi uzildi:

    Bolalikning quvonchlari

    Anduhlardan buzildi!..


    


    «Ayta qoling, ayta qoling,

    Oyijon, ayta qoling?

    Dadajonim, qachon qaytar,

    Dadajon, qayta qoling!..»


    


    Qatqaloq. Muz. Ko‘cha-ko‘yda

    Quyunday yuguramiz:

    Qay tirqishdan noxush xabar —

    Eshitib ulguramiz:


    


    «... Botir tog‘a jon uzganmish

    Yov o‘qining zarbidan.

    Elmirzaning amakisi :—

    Qaytib kepti harbiydan...»


    


    Qahraton qish ayozidan

    Aft-angorim burishar:

    «Hey, oyijon, mard dadamlar,

    Kimlar bilan urushar?..


    


    Ayta qoling. Faqat meni —

    Osha jerkib koyimang.

    Qurg‘ur urush qachon tugar,

    Ayta qoling, oyijon?..»


    


    


    TADORUK


    


    Usmon Azimga


    


    Mansab so‘qmog‘idan toyganing mahal —

    Qadringni sotmishlar arzon-garovga.

    Tamal toshing bir puldir alhol,

    Temir ko‘ksing urilmish g‘ovga...


    


    Sen, pok, deysan nechuk osmonni,

    Osmonmas, osmonning qatiga singmoq.

    «Kurashib, hayqirib yashash osonmi?..»

    Osmonmas, dovullar hamlasin yengmoq!


    


    Magar kuchingga-ku qo‘shilmasmidi —

    Muyushdagi suvoriy-keksa:

    «Ulkan shon-shuhrating soyasigamas,

    Birodarlik uchun «qalaysan!» desa?..»


    


    O‘z ufqingni zabt etguningcha,

    Tashlaguncha zalvor qadamlar:

    Qovurg‘asi zil ketarmidi,

    Yelka tutsa,


    elkasi cho‘ng odamlar?

    Tushunib ol, o‘z ontidan


    tongan odamni,

    Tushunib ol, rashk o‘tida


    yongan odamni,

    Tushunib ol, o‘lmay turib


    o‘lgan odamni.


    


    


    * * *


    


    Yomg‘pr quydi tun bo‘yi —

    Qaqshab yotgan sahroga.

    Boqaman to‘yib-to‘yib

    Ko‘ylagi ho‘l saharga!


    


    Qo‘nalg‘am yo‘q, toliqdim,

    Zorim yetmas yangamga.

    Qo‘lim suqib qoniqdim.

    Cho‘ntakdagi tangamga!..


    


    Chanqog‘im mindi avjga,

    Sahro tuni buncha dim?

    Ne tong, bo‘m-bo‘sh hovuchga

    Bir qultum suv tutar kim?..


    


    Tirnayverib qumloqni

    Yotganimcha uzala:

    Bir payt muzday suvloqni—

    Olib chiqdim yuzaga!


    


    Hayajondan hovuchlab

    Qonib-qonib ichaman:

    Ko‘lmakchani qovushchan,

    Yonib-yonib kechaman!..


    


    ... Yomg‘ir quydi Tun bo‘yi...


    


    


    XUMOR KO‘ZLAR...


    


    (1941—1945)


    


    Emukdoshim urushda...

    Dardkash yurak xurujda,

    Diydor xumori — ko‘ngil,

    O‘rtanur biyron Singil—


    


    — Yulinmagan pat bormi,

    Qondoshig.a yot bormi?

    Xat tashuvchi, og‘ajon,

    Mard akamdan xat bormi?!.


    


    Tolga tirab ko‘ksini —

    Qismatidan o‘ksinib;

    Gumonsirab gap qota,

    Zorlanur majruh Ota:


    


    — Yulinmagan pat bormi,

    Padariga yot bormi?

    Ko‘kda uchar turnalar,

    Zuryodimdan xat bormi?!.


    


    Xayoli olis harbda,

    Siynasi qaltis dardda:

    Sog‘inchdan yona-yona,—

    Jovdirar munis Ona:


    


    — Yulinmagan pat bormi,

    Oq sutiga yot bormi?

    Qirda esgan, shamollar,

    Shunqorimdan xat bormi?!.


    


    Oftobda yozib quloch,

    Yo‘l chetida tarab soch,—

    Gulyari ajib ko‘rik,

    Chayqalur ma’yus o‘rik:


    


    — Yulinmagan pat bormi,

    Homiyiga yot bormi?

    Ta’bi xira, quyoshim,

    Bog‘bonimdan xat bormi?!.


    


    


    NON QADRI...


    


    (Onam xotirasiga bag‘ishlayman)


    


    Qattol kunlar qo‘lida —

    Qay hol kechur ro‘zimiz?

    Onaginam yo‘lida —

    Mo‘ltillaydi ko‘zimiz!


    


    Bugungi yopganlari —

    Indiniga yetmaydi:

    Tilanib topganlari —

    Ro‘zg‘orni but etmaydi...


    


    Shum, alvasti kezlarning —

    Qamchinidan yag‘irmiz.

    Kim ovutar bizlarni,

    Besh jo‘jabir sag‘irmiz?..


    


    Uyshuncho‘lda jon halak,

    Yuguramiz. Yelamiz,

    Qoqio‘t yo vsmaloq

    Topib-tutib kelamiz.


    


    Xush ko‘ramiz yalpizni,

    Obiyovg‘on hech ne yo‘q.


    Ochlik cho‘chitmas bizni,

    Umidlardan — ko‘ngil to‘q!..


    


    Qahatchilik — xo‘p yomon,

    Ko‘ngilda alam, xuruj:

    Qayondadir bul zamon,

    Ko‘tardi qirg‘in urush!


    


    Boz ustiga ordona —

    Qurib qoldi — sutimiz.

    Hayqiramnz mardona:

    — Aldab qo‘ymas, Hutimiz!..


    


    Dard qiltig‘i buvimning

    Qadaladir — belida.

    Onajonim o‘yi — ming

    Talqon tuyar kelida!..


    


    Jilla ismaloq nonga

    Tegdi tashna og‘zimiz.

    Jar solamiz jahonga:

    Bahay kelsin Yozimiz!..


    


    «... Bolam, unutma bu dam

    «Tiriklikning — ismi non...»

    Nonni e’zozlash mudom,

    Non — misli issiq Vijdon!


    


    Bolam, nonda — bor murod,

    So‘zimdan bo‘lma izza:

    Non — bu ulug‘ e’tiqod,

    Non — qadimiy mo‘‘jiza!..»


    


    


    ARMON


    


    (Xurofot homiylari tomonidan vahshiyona o‘ldirilgan qashqadaryolik olov qalb traktorchi Anzura Jo‘ra qizini eslab.)


    


    Zamon seni yovqur qizim, deb edi,

    Kelajagim, ko‘rar ko‘zim, deb edi,

    Jigarporam, srug‘ yuzim, deb edn,

    Qo‘kdalalik ko‘rkim, izim, deb edi,

    Nohaqlikdan — shahid o‘lgan, egachim,

    G‘ussalari ummon bilgan, egachim!


    


    Betavfuqlar quturib — o‘ch oldilar,

    Gul siynangga po‘lat pichoq soldilar.

    Mardligingga mardum hayron qoldilar,

    Oyog‘ingdan nahot cholpib-choldilar?

    Orzulari gulday so‘lgan, egachim,

    Oydin ufqi tuman bo‘lgan, egachim!


    


    To‘lqin erding — ummoningdan ayirmish,

    G‘uncha erding — chamaningdan ayirmish,

    Temir bedov — samaningdan ayirmish.

    Naylay, yaxshi-yomoningdan ayirmish,

    Oydin ufqi tuman bo‘lgan, egachim,

    Haq yo‘linda qurbon bo‘lgan, egachim!


    


    Muhabbating — chechak yozmish jo‘yalik,

    Sadoqating — chechak yozmish jo‘yalik,

    Bashorating — chechak yozmish jo‘yalik,

    Jasorating — chechak yozmish jo‘yalik,

    Haq yo‘linda qurbon bo‘lgan, egachim,

    Dilda tirik armon bo‘lgap, egachim!..


    


    Ko‘zing bo‘lsam, olisimni ko‘rolsam,

    Izing bo‘lsam, ifor gulga o‘rolsam,

    Ardoqlansam, el nomidan so‘rolsam,

    Sen yurmagan go‘shalardan yurolsam,

    Dilda tirik armon bo‘lgan, egachim,

    Qizg‘aldoqday xazon bo‘lgan, egachim!


    


    Dilozorlar zavol topsin — loy botib,

    Qasd qilganlar past bo‘lsin-ey,— oy botib

    Ezgulikni bo‘lurmidir yo‘qotib,

    Adolatga kim bas kelur — o‘q otib?..

    Qizg‘aldoqday xazon bo‘lgan, egachim,

    Zulumotga isyon bo‘lgan, egachim!..


    


    


    TO‘QSON BUVA HAYRATI


    


    Loqaydlikdan hargiz qildim or,

    G‘ayratimni tuproqqa berdim:

    Birda esa jilg‘aday bedor,

    Birda esa sho‘x daryo erdim!..


    


    Dur hovuchlab misqol va misqol,

    Liq xazinam — egatlar bo‘ylab:

    Qadrim topdim tolalar misol

    Elu yurtning taqdirin o‘ylab!


    


    Kechmishlarning bo‘ronlaridan —

    Izlamadim ilinju bardosh:

    Inqilobning suronlaridan

    Ola bildim shodligu otash!


    


    Chanoqdagi oq shu’lalarga,

    Soch-soqolim mengzadim bu dam:


    Tonglar aytgan ashulalarga —»

    Esh tushsa-da, xayolim, bo‘tam,—


    


    Ilojim yo‘q, dilda xo‘b g‘ashlik,

    Burgut monand qanotim toldi:

    Ko‘chalar-a, sig‘magan yoshlik,

    Tol asoga suyanib qoldi!..


    


    


    TURNALAR XOTIROTI


    


    (Manzuma)


    


    Tong!


    Yulduz-yulduz o‘rik gullari,

    Ungurlarda ko‘klam o‘rmalar.

    Zangor osmon — sog‘inch yo‘llari,

    Bul yo‘llardan — o‘tar turnalar.


    


    Dasht hovriga esh erdi ko‘nglim,

    To‘rt bahorga endi to‘lgandim;

    Nogoh majruh turnani ko‘rib,

    Alamimdan titrab-to‘lg‘ondim.


    


    Qorachig‘da — tug‘yon... iltijo,

    Bag‘rimni timdalar qat-qat hayajon:

    Iztirobdan qaltirar tanim,

    Bul nechuk hol, Bahor — Ayajon?!


    


    Oftobro‘ya bog‘lar oralab

    Fursat — bog‘bon o‘tib boradir.

    Nechuk hech kim majruh turnaga

    O‘ylab ko‘rmas malham — chorani?


    


    Jismu jussam


    qaltirar bargday,


    Umidlarim sarg‘aygan armon;

    Ko‘kda o‘rlar kezik turnalar —

    Uyqusiz tun, o‘lanchi karvon!..


    


    Olam sig‘mas tasavvurim-a,

    Kimga aytay «shikoyatim»ni?

    Aytgan bilan bahay qilolmam.

    Qatlam-qatlam hikoyatimni!..


    


    


    * * *


    


    Beorom vulqonday


    bevaqt yutoqib,

    Mag‘rib yoqdan esgan


    qirg‘in — Bo‘ronning

    Qay yurakda vahmi qolmagan?

    Ajal chaqinlarin olov tasmasi

    Qay yurakka g‘uluv solmagan?..


    Otlar tuyog‘idan chaqnaydi uchqun,

    Qarg‘ish yomg‘irida hasrat nafasi:

    Nahot ilonlarning,


    mechkay qurtlarning

    Qo‘nalg‘asi bo‘lsa ko‘krak qafasi?


    Osiyolik Turnalarim,

    Boychechagim, Bahorim,


    To‘lgan chogi o‘n sakkiz yoshga;

    Miltiqli yillarning jarohatidan —

    Nahot Ovruponi onadek quchib,

    Aynalib qolsalar


    Vujudsiz toshga?..

    O, qismat shamoli buncha g‘aroyib

    Biz undan qay sori borurmiz qochib?

    Menim baxti kemtik ovuldoshlarim,

    Bemavrud o‘limga ko‘krakni ochib?..


    


    


    * * *


    


    Cho‘kkanida kulbam-a, oqshom

    Etlarimni sog‘inch tirmalar:

    Xayolimga bermaydir orom —

    Ovuldoshim — marhum Turnalar.


    


    Xayolimda — qiyqirig‘i,

    Xayolimda — qilig‘i:

    Xayolimda — qasidasi,

    Xayolimda — qo‘shig‘i...


    


    


    * * *


    


    «Sumbul soching maydadir,

    Suruv suvdan qaytadir.

    Xonumona o‘t tushdi,

    Kuygan kuyib aytadir:


    


    Vallamatlar chotiri,

    Oq bug‘doyning patiri.

    Mardum ko‘ksin dol etur

    Marhumlarning xotiri:


    


    Qo‘sh qanotim qayrildi,

    Nor tuyog‘im toyrildi.

    Yozug‘im, ne, yoronlar,

    Suqsurimdan ayrildim.


    


    Bargday so‘lgan, og‘am-a,

    Shahid o‘lgan, og‘am-a,

    Kunbotarning yomg‘iri,

    Bemahalda yog‘am-a!..


    


    


    * * *


    


    Giryon ko‘ngil sazasi,

    G‘uncha umring azasi,

    Bul odamda bormidir

    Qotillarning jazosi?..


    


    


    * * *


    


    Nechuk menga baxsh etsin orom —

    Zamin dardi,


    Kelajak dardi?..

    Hujayramni qiymalar chunon

    Zanglab yotgan o‘qlarning zarbi!.,


    


    Hayhot! Qo‘qonim etikdo‘z Ko‘chim,

    Bir oyoqda g‘olib yuribdi:

    Qirq uch yilkim, yolg‘iz ko‘ksida

    To‘rt qabrni olib yuribdi!..


    


    Zarqara tog‘aning chap biqinida —

    Zanglagan temirlar zarrasi:

    Asab dunyosiga dahshat soladir

    O‘qlar bo‘ronining o‘tli na’rasi!


    


    «Yog‘ochoyoq» Nishon akaning

    Xayollari — ajal maydoni.

    Qirq yildirkim, dardi otashida

    Tirik yonar samandar joni!


    


    So‘qir bosh O‘rozgul otinni

    Telba qildi diydor xumori:


    Oq olovda alvon chimildiq,

    Qayda qoldi qalbining tori?


    


    Ha, g‘irromlik qildi chamamda —

    Iztiroblar,


    alam, ko‘zyoshlar:

    Tosh odamga aylanib qoldi

    O‘n sakkizga to‘lgan quyoshlar!..


    


    Ko‘zi ojiz Roziya buvi

    Allalaydir qari beshikni:


    Lochinim kelgan choq qoqinmasin, deb

    Lang ochiq qoldirar — eshikni!


    


    Alg‘ov-dalg‘ov yorti xayoli,

    Quvonchu g‘amiga yashar sherikday.

    Dom-daraksiz jufti haloli —

    Xayolida yashar—


    hanuz tirikday...


    


    Alamlar qasridan topolmay qo‘nim,

    Za’far vodiylarda yo‘rg‘alar sabo.

    O‘ng oyog‘i zirqirab ketsa,

    Alahsirar Ramazon bobo...


    


    Qabristonga etagi tutash

    Mirzoto‘p2 — ko‘ksida o‘ksik jarohat;

    To‘qson uch shunqorni dafn etgan —

    To‘qson uch varaqli «qoraxat!»


    


    


    * * *


    


    Qiyqirarkan tungi osmonda —

    Qanotsiz tong, o‘lanchi karvon;

    Ko‘kayimda jaranglar qayta

    Zilu zambil boyaqish armon;


    


    Har galgiday qochirim otpb,

    Gangitolmas ovuldoshlarim:—

    Qarchig‘ay ko‘z Norqovul cho‘poi,

    Qiyg‘ir qanot chavondoz Karim!


    


    Boqiy Borliq tamg‘asi qat’iy;

    Yaproqlar to‘kilur. Bog‘lar sarg‘ayar.

    So‘lg‘in yashil umr haqqiga —

    Dov, uyg‘oq ildizlar baravj qadamlar

    Men nechuk bemahal yaraldim,

    Qismatim ne mennm, odamlar?..


    


    Ertakchi Tong...

    Behudud tashrif...

    Novdalarda marvarid marjon.

    Nim ko‘nglimni qachon lim aylab

    Yonim-a qaytursan Akajon?..


    


    Yallug‘ sochgan umrim ufqida —

    Tuman bosgan hasrat, hayajon;

    So‘ylang, menim padarim qayda,

    Qaylarda, padarim, ayting, Ayajon?..


    


    Tog‘bardosh Karomat ayamiz,

    Ichikib-yashaydir, ichikib:

    Suyanchig‘i — yolg‘iz arsloni,

    Qaylarda yuribdir kechikib?..


    


    Turnalar dashtlarda qiyqirar erkan,

    Jussamni kemirar o‘tli alamlar:

    Nechuk men ham tutmadim qilich,

    Nechuk meni kurashga chorlab,

    O‘tmadingiz O‘lmas odamlar?..


    


    Marhumlar tishlagan


    kemtik non — hilol,

    Ayvonda osig‘liq turadir.

    Xotir daftarimga muhrlandilar

    Ismsiz harbiylar suvrati!


    


    Yetimman!


    Dunyoda yetimlik qursin!


    Yetimning ko‘nglidan tong erta so‘nar,


    Yetimning ko‘nglidan zavq cho‘g‘i yiroq,


    Yetimning ko‘ngliga tun erta qo‘nar!..


    


    


    * * *


    


    Bosirqi dahshatlar zilzilasidan

    Oqshomlari hurkadi uyqum.

    Vatanlardan yo‘qolsin urush!

    Vatanlarning ortsin shuhrati,

    Abadiyan qalqisin tuyg‘um!


    


    Jozib onlar.


    Sertug‘yon umid.

    Adirlarda ko‘klam o‘rmalar.

    Boqiy harbiylarning


    muqim ruhiday

    Kezinadir uchqur turnalar!



    Qorachig‘da — sog‘inch gulxani,

    Vujud bo‘m-bo‘sh... Yuragim —yarim;


    Xotirotlar xiyobonida


    Sayr qiladir ovuldoshlarim:


    


    Qirq uch yillik UMRIM tongida

    Qo‘rch Armonlar cho‘g‘lanur hamon;

    Ko‘k parisi, turnalar, so‘ylang,

    Qondosh Turnam bormi sog‘-omon?!


    


    


    * * *


    


    Qalb chakmog‘i qonda yashirin.

    Donishlar so‘rovga


    javob aytadir;


    Ko‘klamni sog‘inib kelgan turnalar,

    Kuzni tashlab qayga qaytadir?..

    Sayohatchi fasllar, so‘ylang,

    Turnalarning mazgili qayda?..


    


    


    * * *


    


    Qo‘rg‘oshin do‘llarning vahshati

    Bu kun... bizdan ortta qolsa-da;

    Hanuz uning «ajdar komi»dan

    Muhitimga tushar talvasa,


    


    Dolg‘alangan jo‘mard Ruhimga

    Orom bermas loyqa xayollar.

    Ko‘kni so‘qir bulutlar qoplab,

    Nahot esur so‘ngan shamollar?


    


    Nahot «ko‘ziqorin» to‘zonlaridan

    Uyqusiz ko‘zlarim qamashsa?


    Osmonlarda suzgan po‘lat tobutlar,

    Ajal o‘chog‘iga gulxan qalashsa?


    


    Nahot ro‘y ko‘rsatib


    sha’n orzularning

    Qobiq yorgan paytim baland-pastida;


    Gul o‘rnida qon hidlasam men


    Yovuz Yuholarning yovuz dastidan?


    


    Soqoli oqargan «go‘dak»lar uchun

    Ovunchoq bo‘larkan neytron bombalar —

    Nahot o‘kinmasin, g‘amga botmasin

    Qalbi gul bolalar,


    sergak bobolar!..

    VATANlardan yo‘qolsin URUSH,

    So‘nsin uning qora sharpasi!..



    BAXTimni yaratib,

    BAXTimni topib,


    BAXTimni egarlab olgan onimda;—

    Telba vasvasalar, afyun g‘iybatlar

    Nechuk ko‘piradir uyg‘oq qonimda?

    Men ma’sul Askarman,

    Tinchlik Askari!



    Tuproqqa,


    daryoga, oyga javobgar.

    Mening ijobatim,


    mening dovurim

    Hammaga oftobday


    barobar.


    Nechuk o‘ylarimga


    solmasin larza —

    Zamin dardi...

    Odamzod dardi,

    Xayolimga bermaydir orom

    Zanglab yotgan o‘qlarning zarbi!!!


    


    Mag‘rur jaranglasin TINCHLIK, degan SO‘Z

    Bashariyat ezgu dilida!


    


    Dunyo odamlari, oyoqqa qalqing,

    URUSh shamoliga qat’iy tashlang chek;

    Quyoshday balqisin jahonda SHODLIK,

    Qalbga dastur bo‘lsin hurlik bergan ERK!..


    


    Rostin so‘yla, nuroniy Moziy,

    Suvga tashna


    ko‘chmanchi sorbon,

    Sahroda quduqqa kelganida duch;

    Nahot ingranmading zaharli ilon

    Sorbon niyatlarin aylaganda puch?


    


    Rostin so‘yla, tanti Zamondosh;

    Tunning qaroqchisi qay ko‘rshapalak,—

    Chiroqdan keltirgan o‘z qavmiga cho‘g‘?

    Oyga narvon tirab


    chiqibdi qay zot,

    Quyoshcha nur sochmas


    milliard yallug‘...



    Qani, o‘rningdan tur, pirim, KELAJAK,

    Rejalaring so‘ylab ber, menga!

    Hidlanmagan gullarni hidlab,

    To‘yib-to‘yib boqay zaminga!


    


    


    * * *


    


    Tong!


    Tomirimda Hayrat o‘rmalar,


    Har daqiqa suyqumli. Totli.


    Turnalar qiyqirar.


    To‘ng‘ich turnalar,


    Qanotida — omonlik, Shodlik!..


    Ko‘kragingni ko‘tar, Falastin,

    Ko‘zyoshingni artib ol, Chili!

    Qay lashkar zabt etgay


    ISHONCH qal’asin,

    Albat, zavol topgay


    tonglar qotili!


    Shundoq! Men posbonmant

    TINCHLIK posboni!

    Tuproqqa,..


    daryoga...


    oyga javobgar:


    Menim ijobatim,


    menim Imonnm,


    Barchaga oftobday barobar!


    Yuragimda chaqnarkan magar

    Zamin dardi,

    Odamzod, dardi:

    Qulog‘imda zamzama urur

    Otilmagan o‘qlarning zarbi?

    Yiqil osmon!


    Ustim-a, yiqil!

    Quyosh, birrov siynamni yondir!

    Chaqmoq, o‘ksuk ko‘zimga qadal,

    Ko‘lamim ko‘klami ko‘klagan kezda

    Men jondosh Turnamdan ayrilib qoldim!..

    O‘kir!

    O‘kir!


    Ayanchvor o‘knr,


    Qasoskorim — momaqaldiroq!

    Yurt ishonchi, elning murodi —

    Askar ukam dovqur Elmurod;

    Askarlik rusumin faol oqlolmay,

    Elatiga qaytdi bemurod!


    Ko‘klam g‘unchasiday toshqin ko‘nglingda,


    Pishmagan orzular


    Mo‘l erdi, ukam!


    O‘n to‘qqiz yoshingni VATANga berding


    Bobolar udmini sharaflab sen ham!


    


    Hay-hay,


    Jigarbandim,


    Qarchig‘ay ukam,


    Dilporalik kimni


    Bo‘zlatmas bu dam;


    Kiprigimda shoda-shoda nam!


    Do‘l urgan chinorday


    Bevaqt yiqildim,


    Erta pishgan tutday


    Duv-duv to‘kildim...


    Uvol ketgan Taqdirning haqqi —


    Quyosh bo‘lib


    Botdim qayg‘u ufqiga!


    Uvol ketgan o‘n to‘qqiz Bahor


    Turna bo‘lib o‘tgay xayoldan.


    Bu beshafqat dard selobidan —


    Jahlim — isyon...


    Zabonim olov!


    Bag‘rimni qiymalar armon xanjari,


    Dov Yuragim qasoskor yalov,—


    Juvonmarg UMRning


    Poymol tangrisi!


    


    Elmurod!!!


    Yovuzlik o‘pqoni topmaskan kushod,


    Marhum harbiylarim


    nomin qilib qayd —

    Asrim qotillarin qora qilmishin

    Yigirma million shahidlarga ayt!


    


    


    * * *


    


    Chavandoz tong.


    Kelinchak Ko‘klam.


    Hamal turnalari — qaytdilar.


    Varragi yirtilgan maktab bolalar


    Quyunlarga la’nat aytdilar.


    Turnalar qiyqirar,


    Tizma turnalar—


    Osmonni to‘ldnrib, yerni titratib.


    Qanotida sevinch o‘rmalar,

    Qo‘shig‘ida azaliy tartib.

    Turnalar qiyqirar,

    Askar Turnalar,

    Bir-biriga hamkoru hamdam:

    Sog‘inch cho‘g‘i ko‘zlarimda


    chaqnagani dam,

    Askar Turnalarga intizor boqsam,—

    Ular orasida


    bitta Turna kam!!!


    


    


    * * *


    


    Cho‘kkanida zaminga oqshom,

    Tuyg‘ularim ko‘kda qurmalar;

    Xayolim-a, bermaydir orom —

    Bevaqt uchib ketgan Turnalar!..


    


    Xayolimda — qiyqirig‘i,

    Qizdan nozik qilig‘i:

    Tizma-tizma qasidasi,

    Tizma-tizma qo‘shig‘i!


    


    


    * * *


    


    Men-da, bu kun kezik Turnaman

    Elatlarni sergak turing, deb

    Imkonimni kuyga solurman!


    Qora Bo‘ron qo‘zg‘olmasin, deb

    O‘zga yurtga uchib ketmasdan,

    Kindik qonim tomgan go‘shada

    Turna bo‘lib muqim qolurman!


    


    


    * * *


    


    «... Tun motamga o‘xshaydir,

    Vujudim xor qaqshaydir:

    Do‘mbiram tor uzibon,

    Bir baloni boshlaydir:


    


    Qo‘ni-qo‘shni bildimi,

    Tovdan tuman jildimi?

    Dorboza taqillaydir,

    Elmurodjon keldimi?..


    


    Yer ko‘zida surmalar,

    «Qur-rev, qur-rev!..» Turnalar.

    Turnalar qanotida

    Elmurodjon o‘rmalar.


    


    Tut bargidan xat qilay,

    Tol hivichdan ot qilay:

    Tol hivichga suyanib

    Elmurodim yod qilay!..»


    


    1982—83-yillar.


    


    


    O‘LANSOY


    


    ... O‘langa oshiqligim — insonga oshiqligim...


    To‘ra Sulaymon.


    


    «...Do‘mbiram torin chertib

    Quvonchlar-a to‘laman:

    O‘lan aytib tug‘ildim,

    O‘lan aytib o‘laman...
Onamning termasi


    


    — Birodar, ko‘rgan-bilgan, yurgan-turgan, qora ko‘zlaridan bizning Uyshunsoy ta’rifu tavsifini biron bor eshitganmisiz?


    
      	— ...

    


    — Birodar, uyqu qochar, ko‘ngil ochar bahonasida, Uyshunsoyga o‘lan-qo‘shiq sayriga biron-bor kelganmisiz?..


    
      	— ...

    


    — Birodar, loaqal hech bo‘lsa-da, (kech bo‘lsa-da) Uyshunsoyning qadimiy ofatijon o‘lan-qo‘shiqlariga biron-bor mahliyo bo‘lganmisiz?..


    


    


    * * *


    


    — Yo‘qsa: bizning Uyshunsoy ta’rifini bilib oling, ko‘kayga ilib oling: so‘qmog‘i Taxtaqaracha dovoniga tutashgan, jilg‘asi Qo‘ng‘irtov tizmalariga matashgan, yaylovida qo‘yu qo‘zi, sigiru buzoq uzzukun ma’rashgan, oqshom cho‘ksa bul mazgilda ne-ne yo‘lchi adashgan!.. Shundan bo‘lsa kerak, elu elat, turfa millat Uyshunsoyni — Uyshunsoy emas, O‘lansoy, deb atashgan!


    


    Bir cheti bug‘doyzor, bir cheti paxtazor, bir cheti mevazor, bir cheti o‘ru qirlar. Xullas, chor tarafi — o‘lan-qo‘shiq!.. Shundan bo‘lsa kerak, elu ulus, turfa muxlis Uyshunsoyni — sevinganidan O‘lansoy, derlar!


    Darvoqe, bul mazgilda yetti yoshdan yetmish yashar tirik jon o‘lan aytadi. O‘lan aytib ishlaydi, o‘lan aytib qishlaydi, to‘yu tomoshalari, o‘yinu sayillari o‘lan-qo‘shiqsiz o‘tmaydi.


    Alqissa, O‘lansoy o‘lan ohanglarin eshitmagan ekansiz, azizlar, armonda qolmang, har nechuk bilganim qadar, ko‘nglimga kelganim qadar, men aytay. Siz eshiting!..


    Marhabo, O‘lan sayriga! Ko‘zim, so‘zim, Sizga — intizor!..


    


    


    * * *


    


    Yo‘qotma o‘zligingni —

    Qaldirg‘och ko‘zligingni.

    Chechan bo‘lsang bildir, hey,

    Chechanlik so‘zligingni...


    


    Ko‘ngil bergin mardliga,

    Suykanmagin «gardli»ga.

    Dardi boshqa dard bo‘lmas,

    Dardingni yor — dardliga...


    


    Mol boqmagan — molchimas,

    Oshiqqinam olchimas:

    Qallob odam hamyoni —

    Barakaga yolchimas...


    


    Kiyik ko‘zi qiyiqdir,

    Aytar so‘zim tiyiqdir:

    Qo‘sh xotinning dastidan,

    Cho‘ng yag‘rinim iyiqdir...


    


    Vasling adosi — ko‘nglim,

    Vasfing sadosi — ko‘nglim.

    Ta’rifga balo bormu,

    Ko‘ngling gadosi — ko‘nglim...


    


    Cho‘l havosi dim ekan.

    Qurgan uying chim ekan;

    Uzugimni yo‘qotdim,

    Topib olgan kim ekan?..


    


    


    VOLA


    


    Dili-zorim tushun-da,

    Bir suluv bor Uyshunda:

    Tong-kechalar ul birlan

    Sirlashurman tushimda!


    


    Tuyqusdan gar kelsam duch,

    Umidlarim bo‘lur puch:

    Bir ko‘nglim der:—Darding yor,

    Bir ko‘nglim der:—Mahkam quch!..



    Simbati «sim, sim»laydi,

    Yanog‘i «him, him» laydi.

    Xulq-atvorim sinay, deb

    Ovloq soyga imlaydi...


    


    ... Andak tergayman,— deydi,

    Bo‘yin egmayman, — deydi.

    Otam bergani bilan,

    Sizga tegmayman!.. — deydi.


    


    Kuydim shaddod sanamdan,

    Uchqun sachrar tanamdan:

    Ming yalinib-yolvorsam,

    So‘ray, — deydi onamdan...


    


    Fursat o‘tib Soradir,

    Siynam pora-poradir.

    Bul bedavo dardim-a

    Ayting, nima choradir?..


    


    Uzgan gulim so‘ladi,

    Dil zardobga to‘ladi:

    Og‘alar, yo‘l ko‘rsating,

    Nima qilsam bo‘ladi?..


    
      
        1 S o‘ r i n d i — salqin (sheva)

      


      
        2 Mirzoto‘p — qishloqning nomi.

